
ҚАЗІРГІ ФОЛЬКЛОРДАҒЫ ЖАНРЛАР ТРАНСФОРМАЦИЯСЫ 

Аңдатпа. Қазіргі таңда фольклордың статусы өзгеріп, көптеген фольклор жанрлары жа-
һандану жағдайына байланысты біршама трансформацияға түскен. Мақалада интернет 
фольклордың отандық және шетелдік фольклортану ғылымында зерттелуіне шолу жаса-
лып, виртуалды коммуникацияны талдаудың қолданбалы аспектілері жүйелі саралан-
ды. Зерттеу нысаны ретінде әлеуметтік желі арқылы таралған постфольклорлық мәтіндер 
алынды. Қазақ фольклорының интернет желісінде өмір сүру мүмкіндігі ғылыми тұрғыда 
зерделеніп, оған баға беру қажеттігі контент талдау барысында дәлелденді. Ғаламтор желі-
сінде жиналған фольклорлық мәтіндерді миллиондаған желі қолданушылар белсенді қол-
данады, оларды іздеу, жиналған мәліметтерді базада сақтау, жүйелеп өңдеу, big data мәлі-
меттермен жұмыс, статистикалық талдау жұмыстары жүргізілді. Зерттеу барысында жүз-
деген адамға сауалнама жүргізілді, оның статистикалық нәтижесі сарапталды. 

Кілт сөздер: постфольклор, жанр, сюжет, нұсқа, мәтін, виртуалды коммуникация.

Annotation. Currently, the status of folklore has changed, and many folklore genres have 
undergone a significant transformation due to globalization. The article presents an overview 
of post-folklore studies in domestic and foreign folklore studies and for the first time considers 
the applied aspects of the analysis of virtual communications. Post-folklore texts distributed 
through social networks were considered as the object of research. The possibility of the existence 
of Kazakh folklore on the Internet has been scientifically studied and proved during content 

analysis. The search for folklore texts on the Internet, storage of the collected data in the database, 
systematized processing, statistical analysis, work with big data data were carried out. During the 
study, hundreds of respondents were interviewed, the statistical results of which were analyzed. 

Key words: postfolklore, Internet folklore, genre, plot, version, text, virtual communication.

Аннотация. В настоящее время статус фольклора изменился, и многие фольклорные 
жанры претерпели значительную трансформацию в связи с глобализацией. В статье предс-
тавлен обзор исследований интернет-фольклора в отечественной и зарубежной фольк-
лористике, систематически проанализированы прикладные аспекты анализа виртуаль-
ной коммуникации. В качестве объекта исследования рассматривались постфольклорные 
тексты, распространяемые через социальные сети. Возможность существования казахс-
кого фольклора в сети интернет была научно изучена и доказана в ходе контент-анали-
за. Проведены поиск фольклорных текстов в сети интернет, хранение собранных данных 
в базе, систематизированная обработка, статистический анализ, работа с данными big data. 
В ходе исследования были опрошены сотни респондентов, статистические результаты ко-
торых были проанализированы.

Ключевые слова: постфольклор, интернет-фольклор, жанр, сюжет, вариант, текст, вир-
туальная коммуникация.

ХХ ғасырдың соңына қарай ақпараттық технологиялардың қарқынды дамуына байла-
нысты әлемде қоғамдық өмірдің барлық саласында күрделі өзгерістер орын алды. Интернет 
желісінің жедел дамуы дәстүрлі фольклор жанрларының ғасырлар бойы қалыптасқан өмір 
сүру аясына әсерін тигізді. Виртуалды ортадағы фольклор үлгілерін жан-жақты зерттеу на-
зарға алынды.

Интернеттегі фольклор АҚШ, Ресей, Бразилия, Эстония, Литва, Франция, Венгрия сияқты 
елдерде 1990 жылдардан бастап ғылыми тұрғыда қарастырылып, монографиялар мен ма-
қалалар жарияланған [1, 153]. Соның ішінде америкалық фольклортанушы Алан Дандестің 
зерттеулері осы саладағы ғылыми пікірталастың өрістеуіне ықпал жасады [2]. Түрік және 
әзірбайжан ғалымдарының, атап айтқанда Z.Baki, A.Guvenc, Ф.Баят, H.Quliev, т.б. интернет 
фольклор жөніндегі зерттеулері ерекше назар аударуды қажет етеді [3].

Коммуникативті кеңістіктің өзгерістерін сипаттайтын терминдер орыс ғылымында 
«интернетлор» (Неклюдов), «виртуалды фольклор» (Рукомойникова, Лутовинов), «желілік 
фольклор» (Радченко, Розин, Фролова, Метальникова, Петрова, Джалилова) [4], «интернет-
фольклор» (Каргин, Костина, Ланская, Алексеевский, Власова, Суслова) деген атаумен бері-
леді [5]. Ал халықаралық деңгейде «internet folklore», «netlore», «computerlore», «computer 
folklore», «virtual folklore», «cyberlore», «e-Folklore», «digital folklore» деген терминдер қол-
данылады [5, 154]. 

Дәстүрге негізделіп, прагматикалық мақсатта қолданылатын фольклор туындысы ауыз-
ша орындалған сәтте ғана өмір сүретіні белгілі. Жыршы тыңдаушының ынта-ықыласына 

қарай шығарманы ұзақ айтуы немесе қысқа қайыруы ықтимал, яғни айтушы мен тыңдау-
шы бір мезгілде ауызша мәтіннің жасалуына ықпал етеді. Ал қағазға немесе бейнетаспаға 
жазылып алынған фольклор туындысы дәстүрлі фольклордан алшақтайды. 

«Постфольклор» терминін алғаш рет профессор С.Ю. Неклюдов 1995 жылы «Живая ста-
рина» журналының № 1 санында жарияланған «После фольклора» деген мақаласын-
да кейбір өзіндік белгілерін жоғалтқан қазіргі фольклорды белгілеу үшін енгізген [6, 2-4]. 
Постфольклор деп фольклор заңдылығымен дамитын, дегенмен фольклордың ресми анық-
тамасына сәйкес келмейтін мәтіндер танылады. Постфольклор мәтінінің авторы болмауы 
немесе ұмытылып, бұқаралық сипат алуы, көп нұсқалығы, өзгергіштігі, мультимедиялық 
қасиеті оны дәстүрлі фольклорға жақындатады. 

Америка фольклортануында «фольклор» деген терминмен ертегі, жұмбақ, ойын фольк-
лоры мен ғұрыптық фольклор т.б. жанрларды ғана емес, анасының қызына тоқыма өнерін 
үйретуі сияқты материалдық емес мәдени мұраны да атайтыны белгілі [7, 237]. 

Постфольклор қазіргі мәдениеттегі жаңа фольклорлық құбылыс ретінде және қазір-
гі фольклортанудың ғылыми мәні жөнінде отандық ғылымда көп зерттеле қоймаған. 
Дегенмен қарағандылық фольклортанушы Сәуле Бралинаның шетел фольклортануындағы 
зерттеулерге сипаттамалық-сараптамалық еңбектері бар, бірақ онда қазақ тілді интернет-
контент арнайы қарастырылмаған [8]. М.О. Әуезов атындағы Әдебиет және өнер институты 
дайындаған «Кибер әдебиет» атты ұжымдық монографияда желі арқылы таралған қазіргі 
әдебиет сарапталған [9].

Постфольклор пандемия жағдайында қарқынды дамыды. Интернет-фольклорда желі 
немесе мессенджер арқылы келген мәтінмен немесе хабарламалармен танысып, оған ре-
дакция жасап, өзгерту, сақтау, жазып алу, көшіру, ары қарай басқа біреуге тарату – желі 
қолданушылардың құзіретінде. 

Кез келген цифрлы әлемді меңгерген адам аңыздарды өз талғамына қарай жаңғырта 
алады, кейбір оқиғаларды қосып, әсірелеп немесе қысқартып, интернеттегі бағдарламалар 
арқылы бөліседі. Киберкеңістік халықтың виртуалды зердесіне айнала бастады. Тарихи 
аңыздар, топонимдік аңыздар және шежірелік аңыздар киберкеңістікте кеңінен таралып, 
белгілі бір интернет порталдың, сайттардың қызметінде (фото, видео, жарнама түрінде), 
әлеуметтік желілерде пайдаланылуда. Аңыздардың ақпараттық немесе коммуникативті 
функцияларының белсенділігі артты. Ал ән өлеңдері авторының ұмытылуы оның фольк-
лорға айнала бастауын көрсетеді. Ел есінде көше әні ретінде сақталған мәтінді жеткізуші 
оның авторын білмесе, постфольклорлық мәтінге айналады [6, 2-4]. 

Студент қатарына қабылдау рәсімі, оқу мерзімінің ортасын атап өту дәстүрі, студент-
тік немесе мектеп кезеңінде қыздар альбомы мен әскери қызметте болған солдаттың аль-
бомындағы жазбалар, әскерге қабылданған мерзімнің басы-ортасы-соңы аталып өтуі пост-
фольклордың жанрлық түрлеріне жатады. Қыздардың альбомына «Гүлденген әлем, пә-
леншеден сәлем», «Роза гүлді аларсың, Оны суға саларсың. Оны суға салғанда Мені есіңе 
аларсың» немесе «Гүлді салған себебім, Гүлдей жайна дегенім, Жапырағын салған себебім. 



167

Materials of the International scientific and theoretical conference dedicated to the 80th anniversary of the birth of E.D. Tursunov

Жайнап өссін дегенім» деген мазмұндағы бір альбомнан келесі альбомға көшірілетін тақ-
пақтар көпнұсқалы болып келеді. Мысалы, «Қатем болса кешір, өшіргішпен өшір. Өшіргішің 
болмаса, жүрегіңнен өшір!» немесе «Қатесі болса кешір, өшіргішпен өшір. Өшіргішпен өш-
песе, шын жүрекпен кешір». «Аққуды атпа, досыңды сатпа». «Аққуды атқаның – досыңды 
сатқаның». Келтірілген мәтіндік мысалдар жекелеген информанттардан алынды.

Топонимдік постфольклордың бір түрі ретінде белгілі бір ескерткіштің орнатылуы тура-
лы ресми мәліметтен өзгеше, басқаша түсіндіру баяны қарастырылады. Кейбір зерттеуші-
лер интернет желісіндегі жанрларды фольклор деп санамайды [10, 15].

Зерттеуші Дэниел ВанАрсдэйл «Шынжыр хаттардың эволюциясы» атты еңбегінде 1993 
жылдан бері таралып жүрген электронды хаттарды зерттеу қажеттігі айтылады, «бақыт 
хаттарының» бірнеше түрін: «таратпасаң бақытсыздыққа ұшырайсың» және «таратсаңыз 
сәттілік әкеледі» деген мазмұндағы хаттар, қайырымдылық немесе айырбас жасау туралы 
өтініш айтылатын хаттар, діни мазмұндағы хаттар, бұрын жазылған шынжыр хаттардың 
мазмұнына пародия-хаттар т.б. көрсетеді. «Bogus Warning» (жалған ескертулер), вирустан 
сақтану жолдары туралы, жоғалған балалар туралы хаттар, петициялар, саяси жағдайға қа-
тысты комментарийлер және т.б. [11]. 

Әлемде интернет фольклор контексінде сатира жанрындағы әңгімелер жиі кездеседі. 
Мысалы, әзірбайжан зерттеушісі Х.Гулиевтің пікірінше, Көрұғлы бейнесі виртуалды ортада 
трансформацияланып, пародия стилінде, ирониялық формада суреттеледі. Оның пародия 
кейіпкеріне айналуының әлеуметтік-психологиялық, әлеуметтік-мәдени және философия-
лық аспектілері нақтыланған. Зерттеуші әртүрлі жастағы әлеуметтік топтар арасында та-
нымал тұлғаны әзіл-оспаққа айналдыратынын Facebook пен Twitter-дегі тегтерді зерделеу 
арқылы анықтаған [12, 109-125].

Интернет фольклордағы бата жанры да дәстүрлі жанрдан өзгеріске түскені байқалады. 
Ғұрыптық фольклордағы бата сөзде бақ-дәулет пен ынтымақ тілеуден бақытты өмір тура-
лы түсінік көрініс табады. Халқымыз көшпелі өмірінің мәні болған төрт түліктің көбеюін 
тілек еткен. Бата сөз жанрында бата берушінің «болсын!» деген етістікке аяқталып отыра-
тын, формула түріндегі сөзге көпшілік «әумин» деп қолдап отырады. Сөз құдіретіне сену 
және сөз магиясын қастерлеу жөнінде көптеген ғалымдар атап көрсеткен [13]. Интернет же-
лісінде мерекелер мен апта күндеріне қатысты түрлі құттықтаулар мол тараған. Мысалы, 
бірыңғай дауыссыз «ж» дыбысынан басталатын жаңа жылдық тілектердің таралуы желі 
қолданушылардың сөз әуезділігі мен үйлесімділігіне мән беретінін айғақтайды.

Заманауи бесік жыры да жанрлық трансформацияға ұшыраған. Жинақтарда негізінен 
дәстүрлі бесік жырлары жарияланса, әлеуметтік желілерде олар осы заманға сай түрле-
ніп қолданылады. Бұрынғы бесік жырларында сол заманның тұрмысы көрініс берсе, қазір-
гі бесік жырлары заманауи ұғым-түсініктермен алмасты. Бұрын анасы баланың ел-жұртын 
жаудан қорғауын арман етсе, қазіргі таңда қоғамда материалдық игіліктер басты мән ие-
ленгені байқалады: «Әлди-әлди, ақ бөпем, Коляскаңа жат, бөпем. Сен бизнесмен боласың, 
Коттедж үйде тұрасың. Айналайын қарағым, Өскенде бізді бағасың!»

Фольклордың ірі жанрлары, әсіресе жырлар, дастандар постфольклорда бірте-бірте өмір 
сүруін тоқтатады, оның есесіне постфольклордың шағын жанрлары, аңыздар, қауесеттер, 
қорқынышты әңгімелер, ғұрыптық фольклордың наным-сенім үлгілері, нәресте туғанда, 
үйлену тойында айтылатын өлеңдер, кісі қайтыс болғанда орындалатын рәсімдер өмір-
шеңдігін танытып келеді. Қазіргі үйлену тойында орындалатын ғұрыптардың бірі қаланың 
немесе сол өңірдің көрнекі жерлеріне бару үрдісі қалыптасқан болатын, COVID-19 індетінен 
кейін бұл үрдіске де біршама өзгерістер енді.

Постфольклордың өзгергіштігі байқалады, бір кезде жиі айтылған анекдоттар корпусы 
тез өзгеріп отырады. Жалпы саяси тақырыптағы анекдоттар көбірек айтылады, соңғы кез-
де короновирустық инфекция пандемиясы, маска тағу ережесін сақтау туралы айту белең 
алған. Анекдотты қоғамдағы жағдайдың, мәдени-әлеуметтік мәселелердің ушығу деңгейін 
көрсететін барометр деуге болады. Онлайн білім алу жағдайында туындаған анекдоттар 
гаджетті актив қолданушы ұрпақтың белсенділігін көрсетті.

Қорыта келгенде виртуалды коммуникациядағы қазақ постфольклорлық мәтіндерінің 
электронды базасын қалыптастыру мақсатында жинақталған материалдар жүйеленіп, са-
раланды. Қазақ постфольклоры бойынша бұрын жарияланбаған, мазмұндық және тақы-
рыптық жағынан бағалы материалдар қоры жиналды. Қазақ постфольклорының жанрлық 
өзгерісін таныту бағытындағы зерттеу гуманитарлық ғылым саласы мамандарына арнала-
ды. Қазақ постфольклорының жанрлық трансформациялануы талданды, сейілдік мақсат-
тағы интернет-контент қарастырылды.

